
Kane skunde olor ne wadhi limo dawa gi kwarwa. 

Ne wahero limo gi nikech ne gimiyowa sigana ma 

mit. Kane wasebedo but mach, kwarwa ne ochako 

sigana.

Lwanda Magere ne en woud Luo malich. Woun 

gi ne iluongo ni Abonyo wuod Omolo. Min gi ne 

iluongo ni Nyabera. Min gi ne otho ka inyuole.

Lwanda Magere nodhi dak gi dagi mane iluongo 

ni Rapondi. Dagi ema ne orite ma odongo obedo 

wuoyi maduong’. 

E ndalo go, Joluo ne ohero dhao gi dhoudi 

mopogore opogore. Wuon Lwanda Magere notho e 

achiel kuom lwenjego.

Kane nyathi mawuoyi osebedo maduong’ ne ipuonje 

bedo jalweny. Lwanda Magere bende nopuonjore 

lweny.

Kane Joluo dhi e lweny, Lwanda Magere ema netelo 

negi. Gima ne ji wuoro en ni Lwanda Magere ne ok 

hinyre. Ne gidwaro ng’eyo ni tekone to a kanye.

Chieng’ moro achiel, ne jodhoot achiel onyiso Joluo 

ni gidwaro ni gidag gi kwe. Nikech ma ema ne 

gombo gi duto, Joluo ne oyie. Negichiwone Lwanda 

Magere nyako ma onyalo nyuomo. 

Jodongo ne okwero Lwanda Magere kuom nyuomo 

nyako ni to ne ok owinjo gi. Eka ne odhi nyime ma 

okende. E kinde no Joluo ne odak gi kwe gi dhoudi 

mane oluorogi.

Chi Lwanda Magere makayo ema ne miye yath ka 

obet matuo nikech ne ong’eyo kuma tekone wuokie. 

Chiege matin ne otemo mondo ong’e kuma tekoni 

wuokie to onge ng’ama ne dwa nyise.

Chieng’ moro achiel, Lwanda Magere ne obedo 

matuo. Chiege makayo ne onge machiegni to ne 

ochuno ni nyaka omiye yath. Ne onyiso chiege 

matin mondo ong’ad tipone okete yath. Kane 

oseng’ado tipone, nobuok koneno ka remo chwer.

Otieno no, ne opondo modhi nyiso jodalagi 

maling’ling’ mag Lwanda Magere. Bang’ ndalo 

matin, dhao nowuok. Kane lweny dhi nyime, ng’ato 

achiel ne owito tong’ e tipo Lwanda Magere to 

kanyono ne ji oneno ka Lwanda Magere chako 

nyuore.

Joluo ne nigi kuyo maduong’ chieng’no nikech 

jalwenjgi maduong’ ne onegi. Kata kawuono ka 

idhi Sidho to idhi neno kidi maduong’ ma iwacho ni 

ekama Lwanda Magere ne othoe.

